
28-годишна кривопаланчанка
е повредена од огномет за
време на концертот на
Северина во Крива Паланка

  

ВЕСТИ  пред 19 часа

28-годишна кривопаланчанка е повредена од огномет за време на концертот на
хрватската пејачка Северина во Крива Паланка.

- На 28.08.2024 во 22.47 часот во ОВР Крива Паланка било пријавено дека С.К.
(28) од  село Конопница, кривопаланечко, на градскиот плоштад во Крива
Паланка, при одржување  на концерт, била повредена од огномет. С.К. се
здобила со телесни повреди, констатирани во „Здравствен дом“ Крива
Паланка, информираа од полицијата.

Се преземаат мерки за расчистување на случајот.  

(Видео) Борко Ристовски: На
спортските легенди кои ќе
рекламираат казина и
обложувалници ќе им биде
одземена државната помош

ВЕСТИ  пред 33 минути

Мора да создадеме градација, да кажеме дека дотука е доволно, а на сите
оние коишто добиваат државна помош и притоа рекламираат казина и
обложувалници да им биде прекината помошта што ја земаат од државата,
затоа што мислам дека е недостојно за кој било спортист да рекламира
спортски обложувалници.

Долгогодишниот македонски ракометен репрезентативец со 155 настапи во
националниот дрес, голманот со богата интернационална кариера Борко
Ристовски, од пред два месеци, е во комплетно нова професионална улога. Тој
е на чело на новото Министерство за спорт. Ќе го вратиме спортот каде што му
е местото во македонското општество, обезбедени се пари за ваучерите, со
Даниел Димевски немам намера да комуницирам, спортисти и спортски
работници не смее да ја рекламираат индустријата за игри на среќа, а оние
што го прават тоа ќе ја загубат државната помош, вели во интервју за Рес
Публика.

Прашање: Повеќепати од доаѓањето на функцијата зборувате за воведување
ред, односно за систем на вредност и начин на однесување на спортските
функционери и на спортистите. Дали мислите на рекламирањето
обложувалници и казина, бидејќи појавувањето на дел од нашите спортски
легенди во ваквите реклами предизвика жестоки реакции во јавноста?

Одговор: Се однесува и на рекламирањето на обложувалници, се однесува и
на недостојно однесување, генерално, на сите претседатели коишто се
однесуваат така, на нивното работно место и надвор од него. Мора да
создадеме градација, да кажеме дека дотука е доволно, а на сите оние коишто
добиваат државна помош и притоа рекламираат казина и обложувалници да им
биде прекината помошта што ја земаат од државата, затоа што мислам дека е
недостојно за кој било спортист да рекламира спортски обложувалници.

Целото интервју со Ристовски прочитајте го на Рес Публика.

(Фото) Изгореа две возила на
паркинг кај „Три бисери“ во
скопската населба Аеродром

ВЕСТИ  пред 4 часа

Утринава  околу три часот изгореа  две возила на паркинг кај „Три бисери“ во
скопската населба Аеродром, пренесува Република.

Спорет порталот граѓаните кои живеат во непосредна близина велат дела
слушнале екплозии. На местото на настанот дошла и пожарна. Според
командирот на противпожарната единица Ѕвонко Томевски пожарот избувнал
кај едно од возилата, а потоа го зафатил и другото возило.

Станува збор за возило Сеат Ибица со скопски регистарски таблички и БМВ со
прилепски регистарски таблички. Интеревенирано е со едно противпожарно
возило и 5 пожарникари. Се уште не е утврдена материјалната штета и
причината за пожарот.

Македонците ќе можат да
учат и да студираат во
Хрватска со истите услови
како што ги имаат Хрватите

ВЕСТИ  пред 16 часа

Министерката за образование и наука Весна Јаневска и министерот за
образование, наука и млади на Хрватска Радован Фукс потпишаа нова
четиригодишна соработка со која се унапредува соработката во образованието
и науката.

Со ваквиот чекор националните образовани системи стануваат подостапни за
граѓаните на двете земји.

Во областа на основното и средното образование, учениците државјани на
едната држава имаат право да се школуваат во другата држава под условите
што таму важат, додека во високото образование, школарината е иста како и за
домашните студенти. Со новата спогодба се унапредува изучувањето на
македонскиот, односно хрватскиот јазик со дополнителни стипендии и
продолжува доделувањето стипендии за напредни студии на високообразовни
установи во двете земји.

Билатералната соработка предвидува поттикнување на размената на искуства
за достигнување на високите европски образовни стандарди и овозможува
поддршка во рамки на различните програми на Европската Унија и
регионалната програма CEEPUS. Договорена е поддршка за зачувување на
јазикот и културата на двата народи.

Плодната и успешна образовна соработка меѓу двете држави датира од 1995
година, кога е потпишан првиот билатерален договор за културна и просветна
соработка.

